EH Bildu talde parlamentarioari atxikitako foru parlamentari Javier Arzas Porras jaunak honako galdera hau egin du, idatziz erantzun dakion (11-23/PES-00158):
· Familiaren eta Adingabeen Zuzendariordetzako profesionalen erreklamazioen berri izan du gure taldeak –erreklamazio horiek Diario de Navarra egunkariak jaso zituen 2023ko ekainaren 1ean–, eta orobat jakin dugu badela arrisku psikosozialei buruzko txosten bat, zeinean zenbait hobekuntza proposatzen baitira zuzendariordetza horretako zerbitzuei dagokienez. Hori horrela, honako galdera hau egiten dugu: Zer neurri hartu dituzue txosten horretako gomendioak eta profesional horien eskaerak betetzeko?
Hona Nafarroako Gobernuko Eskubide Sozialetako, Ekonomia Sozialeko eta Enpleguko kontseilariaren erantzuna:
Familiaren eta Adingabeen zuzendariordeak zuzentzen duen lantalde bat eratu da (lehen idazkari tekniko nagusiak zuzentzen zuen), teknikariek, Bulegoetako buruek, Babesgabetasun Egoera Baloratzeko Ataleko buruek eta Zaintza eta Neurri Judizialen Ataleko buruek osatua. Lantaldeak hiru bilera egin ditu: bi bilera uztailean eta bilera bat urriaren 19an. Abenduaren 14an beste bilera bat egitea aurreikusten dute. Hilero bilerak egitea aurreikusten da, Arrisku Psikosozialen Ebaluazio Espezifikoaren txostenean adierazitako arrisku faktoreak zuzentzeko neurri gisa aurreikusitako jarduketak koordinatzeko.
Lantaldea erabakiak hartzen hasi da, txostenean adierazitako arrisku maila esanguratsua duten arrisku psikosozialei buruz: lan bolumena, bitartekoengan eragin larriak dituzten erabakiak hartzea, zama emozionalak, erabiltzaileei emandako arreta, eta mehatxuak, irainak edota kanpoko erasoak. Horretarako erreferentziatzat hartu dira Laneko Arriskuen Atalak proposatzen dituen neurri zuzentzaileak arrisku esanguratsua duten faktore bakoitzerako, eta baloratu da ea ezarri diren, ezartzeko prozesuan dauden edota abian jarri behar diren. Lehenengo baloraziotik (gai horren inguruan hurrengo bileran sakonduko da) ondorioztatu da bost neurri ezarri direla, zazpi neurri ezartzeko prozesuan daudela eta sei neurri abian jarri behar direla. Pixkanaka jarduketak diseinatu eta abiaraziko dira laster jarduketa guztiak ezartzeko asmoz.
 Halaber, lanari ekingo zaio txostenean adierazitako arrisku maila ertaina duten arrisku psikosozialeko faktoreekin. 
Lan horren helburua da 2024ko ekainean arrisku maila ertaina eta larria duten arrisku faktoreei buruzko neurriak ezarrita egotea.
Hori guztia jakinarazten dizut, Nafarroako Parlamentuko Erregelamenduaren 215. artikulua betez.

